សុន្ទរកថា 

ឯកឧត្តមបណ្ឌិត អូន​  ព័ន្ធមុនីរ័ត្ន រដ្ឋមន្ត្រីប្រតិភូអមនាយករដ្ឋមន្ត្រី 
រដ្ឋលេខាធិការនៃក្រសួងសេដ្ឋកិច្ច និងហិរញ្ញវត្ថុ
និងជាប្រធានគណៈកម្មការកែទម្រង់ការគ្រប់គ្រងហិរញ្ញវត្ថុសាធារណៈ
ថ្លែងក្នុងសិក្ខាសាលា

ស្តីពី

“ ការគ្រប់គ្រង និងអភិវឌ្ឍន៍ធនធានមនុស្ស នៃក្រសួងសេដ្ឋកិច្ច និងហិរញ្ញវត្ថុ ”
សណ្ឋាគារភ្នំពេញ ថ្ងៃទី ០២ ខែកញ្ញា  ឆ្នាំ ២០១០​

ឯកឧត្តម លោក លោកស្រី អ្នកនាងកញ្ញា ជាទីគោរពរាប់អានដ៍ជ្រាលជ្រៅ
​១.   
ជាបឋម ក្នុងនាមថ្នាក់ដឹកនាំក្រសួងសេដ្ឋកិច្ច និងហិរញ្ញវត្ថុ  គណៈកម្មការកែទម្រង់ការ​គ្រប់គ្រងហិរញ្ញវត្ថុ​សាធា​រណៈ និងរូបខ្ញុំផ្ទាល់ ខ្ញុំសូមសំដែងនូវមនោសញ្ចេតនា​សោមនស្ស រីករាយជាពន្លឹក ដោយ​បាន​ចូល​រួម​​ជា​អធិបតីនៃពិធី​បើកសិក្ខាសាលាស្តីពី  “ការគ្រប់​គ្រង និងអភិវឌ្ឍន៍ធនធានមនុស្សនៃក្រសួងសេដ្ឋកិច្ច និងហិរញ្ញវត្ថុ”​ ​ដែលរៀបចំដោយ​នាយកដ្ឋានបុគ្គលិក​ នៃក្រសួងសេដ្ឋកិច្ច និងហិរញ្ញវត្ថុ នាថ្ងៃនេះ​​  និងក៍​សូមសំដែងនូវការ ស្វាគមន៍ដ៍កក់ក្តៅ​ចំពោះវត្តមាន​ដ៍​ថ្លៃថ្លា​របស់​​ឯកឧត្តម លោក លោកស្រី អ្នកនាងកញ្ញានា ឪកាសនេះ ដែលស​បញ្ជាក់​​អំពី​​ការ​យកចិត្ត​ទុកដាក់ខ្ពស់ និងស្មារតីគាំទ្រដល់ដំណើរការកែ​លម្អ​ការគ្រប់​គ្រង និងអភិវឌ្ឍន៍ធនធាន​មនុស្ស ដើម្បីរួមចំណែក​ដល់ការអនុវត្តកម្មវិធីកែ​ទម្រង់​ការ​គ្រប់គ្រងហិរញ្ញវត្ថុសាធារណៈ ការកែលម្អបរិស្ថាន​ការ​ងារ  និង​ការលើកកម្ពស់​ប្រសិទ្ធ​ភាពការងារនៃក្រសួងសេដ្ឋកិច្ច និងហិរញ្ញវត្ថុឲ្យ​កាន់តែ​មាន​​លក្ខណៈប្រសើរ​ឡើង ។
២.​ 
ឆ្លៀតក្នុងឪកាសដ៍ប្រពៃនេះ ខ្ញុំសូមវាយតម្លៃខ្ពស់ចំពោះនាយកដ្ឋានបុគ្គលិកនៃក្រសួង សេដ្ឋ​កិច្ច និងហិរញ្ញវត្ថុ  ដែលបានខិតខំប្រឹងប្រែងរៀបចំឲ្យមានសិក្ខាសាលានេះឡើង ដែល​​​អនុញ្ញាត​ឲ្យថ្នាក់ដឹកនាំ  អ្នកគ្រប់គ្រង ព្រមទាំងមន្រ្តី​រាជការ ពីបណ្តាអគ្គ​​នា​យក​ដ្ឋាន នាយកដ្ឋាន និងអង្គភាពចំណុះក្រសួងទាំងនៅថ្នាក់កណ្តាល និងនៅតាមបណ្តាខេត្ត បាន​ជួបជុំ ដើម្បីពិនិត្យពិភាក្សារួមគ្នាលើសេចក្តីព្រាងឯកសារគោលនយោបាយស្តីពីការគ្រប់​គ្រង និងអភិវឌ្ឍន៍ធនធានមនុស្ស  ព្រមទាំងប្រព័ន្ធគ្រប់គ្រងទិន្នន័យមន្រ្តីរាជការ​ក្រសួង​តាម​ប្រព័ន្ធព័ត៌មានវិទ្យា ​ ក្នុងគោលបំណងផ្លាស់ប្តូរយោបល់ និង​ប្រមូលផ្តុំបណ្តា​ធាតុចូល​ទាំងឡាយពីអង្គសិក្ខាសាលា សម្រាប់ធ្វើការកែលម្អជាបន្តសេចក្តីព្រាងឯកសារ និង​​កិច្ច​ការទាំងឡាយដែលកំពុងរៀបចំ មុននឹងដាក់ជូនថ្នាក់ដឹកនាំក្រសួង​ពិនិត្យ សម្រេច​នា​ពេល​ខាងមុខ។ 
ឯកឧត្តម លោក លោកស្រី និងអង្គសិក្ខាសាលាជាទីមេត្រី
៣.
រាជ​រដ្ឋា​ភិបាលក្រោមការដឹកនាំប្រកបដោយគតិបណ្ឌិតដ៍ឧត្តុងឧត្តម របស់សម្តេចអគ្គមហា​សេនា​បតី​​តេជោ ហ៊ុន សែន ជានិច្ចកាល តែងលើកស្ទួយ និងផ្តល់អាទិភាព​ខ្ពស់ចំពោះការ​អភិវឌ្ឍ​ធនធាន​មនុស្ស ជា​ពិសេសនៅក្នុងក្របខ័ណ្ឌ​​រដ្ឋបាលសាធា​រណៈ​ ។​ ​ ក្រសួងសេដ្ឋ​កិច្ច និង​ហិរញ្ញវត្ថុ ដោយ​អនុវត្តតាមគោលនយោ​បាយ​​របស់រាជរដ្ឋាភិបាល បានចាត់ទុកការ​អភិវឌ្ឍ​ធនធាន​មនុស្ស ជាស្នូលនៃការពង្រឹង​មូល​ដ្ឋាន​គ្រឹះ និងសមត្ថ​ភាព​​​ក្រសួង​​ និងជា​កក្តា​កំណត់ជោគជ័យ​ក្នុងការ​បំ​ពេញ​មុខងារ និង​បេសកកម្មរបស់ខ្លួន​ ​ជាពិសេស​ការអនុវត្ត​កម្មវិធី​កំ​ណែ​ទម្រង់ ។ ជាលទ្ធផលជាក់ស្តែង​​ ជោគជ័យដ៍ត្រចះត្រចង់ នៃការអនុវត្តកម្មវិធី​កែ​​ទម្រង់​​​ការ​គ្រប់គ្រងហិរញ្ញវត្ថុ​​សាធា​រណៈ​ដំ​ណាក់កាលទី​១ “ការកសាងភាពជឿទុក​ចិត្ត​​​នៃ​​ថវិកា “​​​ និង​​ ការរក្សាបាននូវភាពរឹងមាំនៃប្រព័ន្ធគ្រប់គ្រងហិរញ្ញវត្ថុសាធារណៈ​របស់​​កម្ពុជា នៅក្នុង​កាលៈទេសៈ​នៃវិបត្តិកលយុគ្គសេដ្ឋកិច្ច និងហិរញ្ញវត្ថុ នាឆ្នាំកន្លងមក គឺ​ពិត​ជា​សមិទ្ធផល​ដែល​កើតចេញ​ពីការរួម​ចំណែកដ៍ថ្លៃថ្លារបស់​បុគ្គលិក មន្រ្តីរាជការយើង ដែល​​ជាប្រភព​ធន​ធាន​បញ្ញា​​ញាណ និងជាកំលាំងគាំទ្រ និងប្រតិបត្តិដ៍មានសារៈសំខាន់​ក្នុងដំណើរបេសកកម្មរបស់ក្រសួង។​ 
៤. ​  
 នៅក្នុងដំណាក់កាលទី២ “ការបង្កើន​គណនេយ្យ​ភាព​ហិរញ្ញវត្ថុ” នៃកម្មវិធី​កែ​ទម្រង់​ការ​គ្រប់​គ្រង​​ហិរញ្ញ​វត្ថុ​​សាធារណៈ​​ ដែលជាកម្ម​វិធី​​កំណែទម្រង់ដ៍សំខាន់​មួយ​ដើម្បី​​​លើក​ស្ទួយ ​អភិបាលកិច្ចល្អ​​ នៅក្នុងរដ្ឋបាលសាធា​រណៈ ដែលជាស្នូលគ្រឹះនៃ​ យុទ្ធ​សាស្ត្រ​ចតុកោណ  តម្រូវឲ្យក្រសួងសេដ្ឋកិច្ច និង​ហិរញ្ញវត្ថុ រួមជាមួយក្រសួង ស្ថាប័ន​​ចំនួន ៣៨​ផ្សេងទៀត​ ត្រូវបំពេញតួនាទីដោយផ្ទាល់ និងមានភាពជាម្ចាស់លើការ​ដ្ឋាន​កំណែ​ទម្រង់​នេះកាន់តែសកម្មថែមទៀត ។​ ទន្ទឹមនេះ ក្រសួង​សេដ្ឋកិច្ច និង​ហិរញ្ញវត្ថុ នៅតែត្រូវបានចាត់​ទុក​ជាក្បាលរថភ្លើង​ ដើម្បីនាំមុខកម្មវិធី​កែទម្រង់ការគ្រប់គ្រង​ហិរញ្ញ​វត្ថុ​សាធារណៈ ក្នុង​ដំ​ណើរ​​​ឆ្ពោះ​ទៅសម្រេចការ​កសាង​ប្រ​ព័ន្ធ​គ្រប់គ្រងហិរញ្ញវត្ថុ​សាធា​​រណៈ​កម្ពុជា ឲ្យស្របតាម​ស្តង់​​ដារ និង​ការប្រតិបត្តិល្អជាអន្តរ​ជាតិ ។ ដើម្បីឆ្លើយតបនឹងទំហំការងារដែល​កាន់តែមាន​លក្ខណៈ​​​ស្មុគ្រ​​ស្មាញ ​និង​វិសាល​ភាព​កាន់​តែ​ធំ​ទូលាយ ​តម្រូវការនៃកែលម្អការ​គ្រប់គ្រង​ និង​​អភិវឌ្ឍន៍​ធនធាន​មនុស្ស ដើម្បីគាំ​ទ្រដល់​ការ​អនុវត្តកម្មវិធីកែទម្រង់​​នៅក្នុង​ក្របខ័ណ្ឌ​​ក្រសួង​​​​​សេដ្ឋកិច្ច និង​ហិរញ្ញ​វត្ថុ រឹងរឹតតែ​មាន​ភាពចាំបាច់ទ្វេរ​​ឡើង ហើយដែលនេះ​ជាកម្មវត្ថុ​នៃ​​​ការជួបជុំគ្នានៅថ្ងៃនេះ ។​​ គោល​នយោ​​បាយគ្រប់គ្រង និងអភិវឌ្ឍន៍ធនធាន​មនុស្ស​ ​ ដែល​អង្គសិក្ខាសាលា​ នឹង​លើក​មក​ពិភាក្សា​នា​ពេល​បន្ទាប់នេះ​ ​​​​​​មានគោលបំ​ណងប្រែក្លាយ​ធនធាន​មនុស្សរបស់​ក្រ​សួង​​ឲ្យកាន់​តែ​មាន​​​​ប្រ​សិទ្ធភាព និងភាពស័ក្តិសិទ្ធិ​ក្នុងការបំពេញ​មុខងារ និងបេសកកម្ម តាមរយៈការ​ដាក់​ចេញ​នូវគោលនយោបាយ យុទ្ធសាស្ត្រ និង​វិធីសាស្ត្រ នៃការអភិវឌ្ឍ​សមត្ថភាព ការ​លើកស្ទួយ​លក្ខណៈវិជ្ជាជីវៈ ​និងប្រសិទ្ធភាពគ្រប់​គ្រង។​​ ​​ជាការពិតណាស់ ការ​​ដាក់​​ចេញ​​នូវ​គោល​នយោបាយ និងយុទ្ធសាស្ត្រដ៍ត្រឹមត្រូវ លើ​វិស័យ​នៃ​ការគ្រប់​គ្រង និង​អភិវឌ្ឍន៍ធនធាន​មនុស្ស ​ដែលគាំ​ទ្រដោយប្រព័ន្ធព័ត៌មាន​មួយ​ដែល​មានលក្ខណៈ​កាន់​តែ​​សុក្រឹត​​ និងមាន​ភាពគ្រប់ជ្រុង​​​ជ្រោយ​​​នោះ នឹងជួយបង្កើន​ថាម​ពលបន្ថែមទៀតក្នុង​ការ​លើក​កម្ពស់ប្រសិទ្ធភាពការងារ​មន្ត្រីម្នាក់ៗ អង្គភាព និងស្ថាប័​ន​​ទាំង​មូល ក៍ដូចជាការ​ជំរុញ​​ល្បឿននៃកំណែទម្រង់ ។
​
៥.
ទន្ទឹមនេះ សិក្ខាសាលាថ្ងៃនេះ​ ក៍បានឆ្លើយតបនឹងតម្រូវការចំពោះមុខអំពីបញ្ហាប្រឈម​ធន​ធាន​មនុស្សនៅមានកម្រិតទាំងបរិមាណ និងគុណភាព​ និងប្រសិទ្ធភាពនៃការប្រើប្រាស់ធន​ធានមនុស្ស ដែលតែងត្រូវបានលើកឡើងជា​រឿយៗ ហើយទាមទារឲ្យ​មានការគិតគូរយក​ចិត្ត​ទុកដាក់ក្នុងលក្ខណៈជាគោល​នយោ​បាយ និងយុទ្ធសាស្ត្រគ្រប់គ្រង និងអភិវឌ្ឍន៍ធន​ធាន​មនុស្ស ​ការប្តេជ្ញា​ចិត្តកម្រិតខ្ពស់​ ការ​ចូលរួម​ដោយសកម្មប្រកបដោយសុឆន្ទៈពី​គ្រប់តួ​អង្គ​ពាក់ព័ន្ធ ការផ្លាស់ប្តូរទស្សនៈ​ដឹកនាំ  និង​គ្រប់​គ្រង និងឥរិយាបទចំពោះការងារ ។​​  ការ​អភិវឌ្ឍ​សមត្ថភាព គឺជាការ​ទទួលខុសត្រូវ​ផ្ទាល់​របស់​មន្រ្តីម្នាក់ៗ​ ហើយមន្រ្តីម្នាក់ៗក៍ជាអ្នក​សម្រេច​ដោយខ្លួនឯង​ផ្ទាល់​ចំ​ពោះការ​អភិវឌ្ឍ​អាជីពខ្លួន​ នោះជាការពិតមែនហើយ​ ប៉ុន្តែ​ទន្ទឹមនេះ ថ្នាក់ដឹកនាំ និងអ្នកគ្រប់គ្រង ក៍មានតួ​នាទី​មិន​អាចកាត់ផ្តាច់​ចេញបានពីដំណើរ​ការ​​កសាង​សមត្ថភាពនេះដែរ ។ ភាពជោគ​ជ័យ​នៅក្នុងអង្គភាព ស្ថាប័ននីមួយៗ​ តែងមាន​ចំណែកវិភាគទានដោយខ្វះមិនបាន​របស់​​បុគ្គលិក មន្រ្តីរាជការ ដោយគួបផ្សំជាមួយភាព​ដឹក​នាំ និងគ្រប់គ្រងដ៍ប៉ិនប្រសព្វរបស់ថ្នាក់ដឹកនាំ និងអ្នកគ្រប់គ្រងផងដែរ។​ គោល​នយោបាយ​គ្រប់​គ្រង និងអភិវឌ្ឍន៍ធនធានមនុស្ស​ ដ៍មានប្រសិទ្ធភាព នឹងជួយអង្គភាព  ស្ថាប័ន ក្នុងការដោះស្រាយបញ្ហាប្រឈមដែល​បាន និង​​ កំពុងជួបប្រទះនាបច្ចុប្បន្ន។​ 
​
ឯកឧត្តម លោក លោកស្រី និងអង្គសិក្ខាសាលា ជាទីមេត្រី
៦. 
លើសពីនេះទៀត ការជួបជុំថ្ងៃនេះ មិនត្រឹមតែផ្តោតការយកចិត្តទុកដាក់ ពិនិត្យពិភាក្សា​លើ​សេច​ក្តី​ព្រាងឯកសារគោលនយោបាយគ្រប់គ្រង និងអភិវឌ្ឍន៍ធនធាន​មនុស្ស និងការ​ត្រៀម​​ដាក់អនុវត្តប្រព័ន្ធគ្រប់គ្រងមន្ត្រីរាជការតាមប្រព័ន្ធព័ត៌មានវិទ្យា​ប៉ុណ្ណោះទេ ប៉ុន្តែអង្គ​សិក្ខា​សាលា ក៍នឹងធ្វើការបង្ហាញផងដែរ សេចក្តីព្រាង​លក្ខន្តិកៈសមាគម​សង្គហៈមិត្ត បុគ្គលិក មន្ត្រីរាជការ នៃក្រសួងសេដ្ឋកិច្ច និងហិរញ្ញ​វត្ថុ ផងដែរ ដែលនេះជា​ជំហាន​ថ្មី​មួយទៀត នៃការកសាងបរិស្ថានការងារល្អនៅក្នុងក្រសួងសេដ្ឋកិច្ច និង​ហិរញ្ញវត្ថុ ។​ ជា​ការ​ពិត អង្គភាពមួយចំនួនចំណុះក្រសួង ក៍បាន​ចាប់ផ្តើមអនុវត្តកិច្ចការ​នេះ​រួច​ហើយដែរ ។​ ប៉ុន្តែ​​​​ទោះជាយ៉ាងណា ការបង្កើតសមាគមក្រសួង នឹងផ្តល់​លទ្ធ​ភាពដល់បុគ្គលិក មន្រ្តី​រាជ​​ការទាំង​អស់​​របស់ក្រសួង និងក៍ផ្តល់លទ្ធភាពបន្ថែមទៀតដល់​បុគ្គលិក មន្រ្តីរាជការ​ដែល​ជា​សមាជិក​រួច​ហើយ​នៃ​សមាគមនៅតាមអង្គភាពរបស់ខ្លួន ដើម្បី​រួបរួមសាមគ្គី ជួយ​ចែករំលែក និងសម្រាលទុក្ខធុរៈគ្នា ។​ ការចូលជាសមាជិកសមាគម គឺជាការ​ចងគ្នា​ជា​សំបាច់ ដើម្បី​ប្រឈម​នឹង​ហានិភ័យទាំងឡាយដែលអាចកើតមានចំពោះ​សមាជិក​ម្នាក់​​ៗ​ក្នុងដំណើរជីវិត ហើយ​សមាជិកក៍អាចត្រូវបានជួយសម្រាលបន្ទុក​មួយចំនួនផងដែរ ។​ ខ្ញុំមានជំនឿថា​ តាម​រយៈ​​សិក្ខាសាលានេះ យើងទាំងអស់គ្នា នឹងអាចឈានទៅសម្រេច​ការ​បង្កើតសមាគម​មន្ត្រីរាជការនៃក្រសួងសេដ្ឋកិច្ច និងហិរញ្ញវត្ថុ នាពេលខាងមុខឆាប់ៗ ដើម្បី​ផល​​ប្រយោជន៍​សង្គមកិច្ច និងមនុស្សធម៌សម្រាប់បុគ្គលិក មន្រ្តីរាជការរបស់យើង។​
៧.​ 
នៅក្នុងឪកាសនេះ​ ​ខ្ញុំសូមផ្តាំផ្ញើដល់អង្គសិក្ខាសាលាទាំងមូល សូមមេត្តាខិតខំប្រឹង​ប្រែង និងយក​ចិត្តទុកដាក់ខ្ពស់ ក្នុងការពិភាក្សាផ្លាស់ប្តូរមតិយោបល់គ្នា និងផ្តោតជាសំខាន់លើ​​​គោល​ការណ៍គន្លឹះ ចំណុចជាលក្ខណៈយុទ្ធសាស្ត្រ និងវិធីសាស្ត្រល្អៗ ដែលជាតម្រូវ​ការចាំ​បាច់ដើម្បីអភិវឌ្ឍធនធានមនុស្ស និងសមត្ថភាពគ្រប់គ្រងនៅក្នុងក្រសួង។ ​ជាមួយនេះដែរ ខ្ញុំសូមស្នើឲ្យនាយកដ្ឋានបុគ្គលិក និងអគ្គនាយកដ្ឋាន នាយកដ្ឋាន អង្គភាពចំណុះក្រសួង​សេដ្ឋកិច្ច និង​ហិរញ្ញវត្ថុ និងបណ្តាក្រសួង ស្ថាប័ន​ពាក់​ព័ន្ធ ត្រូវបន្តកិច្ចសហការជិត​ស្និទ្ធិ​ជាមួយគ្នា ក្នុងការចងក្រងប្រមូលផ្តុំ​រាល់វិភាគទានជា​គំ​និតទាំងឡាយ និងសូមបន្ត​កិច្ចការ​ពង្រឹង និងពង្រីកធនធានមនុស្ស សំដៅផ្តល់ការគាំទ្រការបំពេញមុខងារ និង​បេសកកម្ម​ក្រសួង និងការអនុវត្តកម្មវិធីកំណែទម្រង់​នានារបស់រាជរដ្ឋាភិបាល ជាពិសេស​កម្មវិធី​​កែ​ទម្រង់​ការគ្រប់គ្រងហិរញ្ញវត្ថុសាធារណៈ។ ​ខ្ញុំមានក្តីសង្ឃឹម និងជំនឿយ៉ាងមុតមាំ​ថា អង្គ​សិក្ខា​​សាលានាថ្ងៃនេះ ពិតជានឹងសម្រេចបាន​លទ្ធផលជាផ្លែផ្កាល្អប្រសើរតាមការ​រំពឹង​ទុក​ជាក់​ជាមិនខាន ។​
ជាទីបញ្ចប់ ខ្ញុំសូមប្រសិទ្ធពរជូន​ឯកឧត្តម អស់លោក​ លោកស្រី និងអង្គពិធី​ទាំង​មូល​សូម​មាន​សុខភាព​ល្អ និងទទួលបានជោគជ័យដ៍ត្រចះត្រចង់ក្នុងគ្រប់ភារកិច្ច និងសូម​ប្រកាសបើកសិក្ខា​សាលាចាប់ពីពេលនេះតទៅ ។​

